ОСНОВНЫЕ ТЕКСТЫ СЛУЖБЫ И ПЕСНОПЕНИЯ ДЛЯ ОБЩЕНАРОДНОГО ПЕНИЯ 

Вечерня с чином прощения
Го́споди, воззва́х к Тебе́, услы́ши мя./ Услы́ши мя, Го́споди. 

Го́споди, воззва́х к Тебе́, услы́ши мя:/ вонми́ гла́су моле́ния моего́,/ внегда́ воззва́ти ми к Тебе́.// Услы́ши мя, Го́споди.

Да испра́вится моли́тва моя́,/ я́ко кади́ло пред Тобо́ю,/ воздея́ние руку́ мое́ю/ — же́ртва вече́рняя.// Услы́ши мя, Го́споди.

Изведи́ из темни́цы ду́шу мою́,// испове́датися и́мени Твоему́.   
[Стихиры Октоиха покаянны, глас 4]:

Хоте́х слеза́ми омы́ти мои́х прегреше́ний рукописа́ние, Го́споди,/ и про́чее живота́ моего́ покая́нием бла́гоугоди́ти Тебе́,/ но вра́г льсти́т мя́, и бо́рет ду́шу мою́:// Го́споди, пре́жде да́же до конца́ не поги́бну, спаси́ мя.
Мене ждут праведницы, дондеже воздаси мне.

Кто́ обурева́емь,/ и притека́я ко приста́нищу Твоему́ Го́споди, не спасе́тся?/ Или́ кто́ неду́гуя, и припа́дая ко врачевству́ твоему́ не уврачу́ется,/ соде́телю вся́ческих, и врачу́ неду́жных?// Го́споди, пре́жде да́же до конца́ не поги́бну, спа́си́ мя.
Из глубины воззвах к Тебе Господи, Господи, услыши глас мой.

Омы́й мя́ слеза́ми мои́ми Спа́се,/ я́ко оскверни́хся мно́гими грехи́./ Те́мже и припа́даю Ти́:// согреши́х Бо́же, поми́луй мя́.
Да будут уши Твои, внемлюще гласу моления моего. 

Овча́ е́смь слове́снаго Твоего́ ста́да,/ и к Тебе́ прибега́ю Па́стырю До́брому:// взыщи́ мене́ заблу́ждшаго, Бо́же, и поми́луй мя́.
Глас 2: Аще беззакония назриши, Господи, Господи, кто постоит; / яко у Тебе очищение есть. 






[Стихи́ры Постной Трио́ди]:
Воздержа́нием те́ло смири́ти вси потщи́мся,/ боже́ственное преходя́ще по́прище непоро́чнаго поста́/ и моли́твами и слеза́ми Го́спода спаса́ющаго нас взы́щем,/ и забве́ние зло́бы всеконе́чное сотвори́м, вопию́ще:/ согреши́хом Ти, спаси́, я́коже дре́вле ниневи́тяны Христе́ Царю́,// и о́бщники ны сотвори́ Небе́снаго Ца́рствия Благоутро́бне.
Имене ради Твоего потерпех Тя, Господи, потерпе душа моя в слово Твое, / упова душа моя на Господа.
Себе́ отчаява́ю, помышля́я де́ла моя́ Го́споди,/ вся́каго муче́ния досто́йная:/ се бо презре́в честны́я Твоя́ Спа́се за́поведи,/ блу́дно мое́ житие́ ижди́х./ Те́мже молю́ся, ту́чами покая́ния мя очи́стив,/ посто́м и моле́нием я́ко еди́н ми́лостивый просвети́,// и не гнуша́йся мене́ Благоде́телю всех, и Преблаги́й.
От стражи утренния до нощи, от стражи утренния, да уповает Израиль на Господа. 

По́стное вре́мя све́тло начне́м,/ к подвиго́м духо́вным себе́ подложи́вше,/ очи́стим ду́шу, очи́стим плоть,/ пости́мся я́коже в сне́дех от вся́кия стра́сти,/ доброде́тельми наслажда́ющеся ду́ха:/ в ни́хже соверша́ющеся любо́вию,/ да сподо́бимся вси ви́дети/ всечестну́ю страсть Христа́ Бо́га// и святу́ю Па́сху, духо́вно ра́дующеся.
Глас 6: Яко у Господа милость,и многое у Него избавление,и Той избавит Израиля от всех беззаконий eго. 


[Стихи́ры Стихиры сщмч. Харала́мпия]:
Весь, от ю́ности возложи́вся Влады́це,/ Сего́ возжела́л еси́ и Того́ стопа́м после́довал еси́;/ очи́стився же вся́кия страсте́й скве́рны,/ Боже́ственною благода́тию обогати́лся еси́/ твори́ти исцеле́ния/ и чудоде́йствовати пресла́вная./ И му́ченик был еси́,/ вся́кими прило́ги муче́ний непрекло́нен пребы́в/ си́лою поже́ршагося на Кресте́./ Его́же приле́жно моли́// о душа́х на́ших.
Хвалите Господа вси языцы, похвалите Его вси людие. 
Гвоздьми́ пригвожда́емо/ твое́ блаже́нное те́ло терпели́вное,/ страда́льче Харала́мпие, и непобеди́мое,/ ду́шу непрело́жну и ум некра́домь соблю́д сокруша́емь/ Боже́ственное бо жела́ние тя, сла́вне,/ бога́тно распаля́ше/ и терпе́ти мук вся́кий вид поуща́ше,/ му́чениче страстоте́рпче,/ Христо́вых страда́ний о́бщниче./ Его́же со дерзнове́нием моли́// о душа́х на́ших.
Яко утвердися милость Его на нас, и истина Господня пребывает во век.

Ра́дость пресве́тлую,/ и пречестну́ю сла́ву,/ пострада́в насле́довал еси́/ и ве́чнующее ра́дование,/ свяще́нниче преподо́бне, страда́льче честны́й,/ во́ине до́блественный,/ и́же во́инства и ополче́ния змии́на/ крове́й твои́х тече́ньми я́ве потопи́л еси́, благода́тию/ и Боже́ственною моли́твою/ ме́ртвыя воздви́гл еси́ и́стинно,/ со дерзнове́нием моля́ся// о душа́х на́ших.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь. [Богоро́дичен, глас 6]:
Уя́звленнаго мя/ разбо́йническими де́монов нахо́ды,/ и лежа́ща всего́ неде́йственна, Всенепоро́чная,/ на пути́ всегда́ нестоя́ннаго жития́,/ и ми́лости тре́бующа,/ вско́ре посети́,/ вино́ возлия́вши и еле́й/ на неисце́льныя раны,/ и ко благоздра́вию возведи́,/ яко да Тя сла́влю/ и любо́вию по до́лгу воспою́ вели́чия Твоя́,// Чи́стая Еди́на Ма́ти Де́во.
Све́те Ти́хий святы́я сла́вы Безсме́ртнаго Отца́ Небе́снаго, Свята́го, Блаже́ннаго, Иису́се Христе́! Прише́дше на за́пад со́лнца, ви́девше свет вече́рний, пое́м Отца́, Сы́на и Свята́го Ду́ха, Бо́га. Досто́ин еси́ во вся времена́ пет бы́ти гла́сы преподо́бными, Сы́не Бо́жий, живо́т дая́й; те́мже мир Тя сла́вит.
Прокимен великий, глас 8: Не отврати́ лица́ Твоего́ от о́трока Твоего́, я́ко скорблю́, 
ско́ро услы́ши мя: вонми́ души́ мое́й, и изба́ви ю́.

 Стихи:
Спасе́ние Твое́ Бо́же да прии́мет мя. /  Да у́зрят ни́щии, и возвеселя́тся. /  Взыщи́те Бо́га, и жива́ бу́дет душа́ ва́ша.
Сподо́би, Го́споди, в ве́чер сей без греха́ сохрани́тися нам. Благослове́н еси́, Го́споди, Бо́же оте́ц на́ших, и хва́льно и просла́влено и́мя Твое́ во ве́ки. Ами́нь.

Бу́ди, Го́споди, ми́лость Твоя́ на нас, я́коже упова́хом на Тя. Благослове́н еси́, Го́споди, научи́ мя оправда́нием Твои́м. Благослове́н еси́, Влады́ко, вразуми́ мя оправда́нием Твои́м. Благослове́н еси́, Святы́й, просвети́ мя оправда́нии Твои́ми.

Го́споди, ми́лость Твоя́ во век, дел руку́ Твое́ю не пре́зри. Тебе́ подоба́ет хвала́, Тебе́ подоба́ет пе́ние, Тебе́ сла́ва подоба́ет. Отцу́ и Сы́ну и Свято́му Ду́ху, ны́не и при́сно и во ве́ки веко́в. Ами́нь.
СТИХИРЫ на стиховне [Триоди постной, глас 4]:

Возсия́ благода́ть Твоя́ Го́споди, / возсия́ просвеще́ние душ на́ших./ Се вре́мя благоприя́тное, се вре́мя покая́ния,/ отложи́м дела́ тьмы, и облече́мся во ору́жия све́та:/ я́ко да преплы́вше поста́ вели́кую пучи́ну,/ в тридне́вное Воскресе́ние дости́гнем,/ Го́спода и Спа́са на́шего Иису́са Христа́,// спаса́ющаго ду́ши на́ша.
К Тебе́ возведо́х о́чи мои́, живу́щему на небеси́. Се я́ко о́чи раб в руку́ госпо́дий свои́х, я́ко о́чи рабы́ни в руку́ госпожи́ своея́, та́ко о́чи на́ши ко Го́споду Бо́гу на́шему,// до́ндеже уще́дрит ны. 
Возсия́ благода́ть Твоя́ Го́споди… - повтор предыдущей стихиры 
Поми́луй нас Го́споди, поми́луй нас, я́ко по мно́гу испо́лнихомся уничиже́ния: наипа́че напо́лнися душа́ на́ша поноше́ния гобзу́ющих,// и уничиже́ния го́рдых.

Прославля́емый в па́мятех святы́х Твои́х Христе́ Бо́же,/ от них умоля́емь,// низпосли́ нам ве́лию ми́лость.

До́му Твоему́ подоба́ет святы́ня,/ Го́споди, в долготу́ дний.

Да род наш от сме́рти, Христе́, изба́виши,/ смерть претепе́л еси́:/ и тридне́вен из ме́ртвых воскре́с,/ с Собо́ю воскреси́л еси́,/ и́же Тя Бо́га позна́вших:/ и мир просвети́л еси́.// Го́споди, сла́ва Тебе́.

СЛАВА, И НЫНЕ: А́нгельстии чи́ни Тя Богома́ти прославля́ют:/ Бо́га бо Всечи́стая родила́ еси́,/ Отцу́, и Ду́ха соприсносу́щна,/ и а́нгельская во́инства от не су́щаго хоте́нием поста́вивша./ Его́же моли́ от тли спасти́ и просвети́ти ду́ши правосла́вных,// Тя воспева́ющих Всечи́стая.
Ны́не отпуща́еши раба́ Твоего́, Влады́ко,/ по глаго́лу Твоему́, с ми́ром;/ я́ко ви́деста о́чи мои́ спасе́ние Твое́,/ е́же еси́ угото́вал пред лице́м всех люде́й,/ свет во открове́ние язы́ков,// и сла́ву люде́й Твои́х Изра́иля.
Богоро́дице Де́во, ра́дуйся, / Благода́тная Мари́е, Госпо́дь с Тобо́ю:/ благослове́на Ты в жена́х/ и благослове́н Плод чре́ва Твоего́,// яко Спа́са родила́ еси душ на́ших. (земной поклон)
СЛАВА: Крести́телю Христо́в, всех нас помяни́,/ да изба́вимся от беззако́ний на́ших:// тебе бо даде́ся благода́ть моли́тися за ны. (земной поклон)
И НЫНЕ: Моли́те за ны святи́и Апо́столи, святи́и вси,/ да изба́вимся от бед и скорбе́й:// вас бо те́плыя предста́тели ко Спа́су стяжа́хом. (земной поклон)
Под Твое́ благоутро́бие прибега́ем, Богоро́дице,/ моле́ния на́ша не пре́зри во обстоя́нии,// но от бед изба́ви ны, Еди́на Чи́стая, Еди́на Благослове́нная.

